
1. Kausu e 
nyametseng

PELE O BALA PALE ENA

Netefatsa hore o utlwisisa seo mantswe ana a se bolelang:

torowara, otoropong, itholla, otlanya, kgaitsedi

Netefatsa hore o tseba ho bala mantswe ana:

tshweu, bokgutshwane, itshetleha, kwetswe, itshwareleditse

Tumelo o itokisetsa ho ya sekolong. O apara hempe 
ya hae e tshweu, jeresi ya hae e bolou ya sekolo le 
borikgwe bo boputswa bo bokgutshwane ba sekolo. 
O rwala kausu e le nngwe e telele e putswa.

Tumelo o batla ho rwala kausu e nngwe, empa ha a 
e fumane. O sheba ka tlasa kobo. O sheba ka tlasa 
bethe. O sheba ka hara dieta tsa hae. O sheba ka 
rakeng. Empa kausu ha e yo.

Tumelo o a ema ho nahana. ‘Mohlomong kausu ya 
ka e ka hara torowara. E re ke shebe.’

O ya otoropong a nto bula torowara.

‘Jo nna !’ ho hoeletsa Tumelo.

Ha ho kausu ka hara torowara. Ho teng Tumelo o 
fumana sekgo se boya, se seholo, se setsho !

Tumelo a otlanya torowara ho e kwala. O itshetleha 
ka otoropo hobane maoto a hae aa thothomela ke 
ho tshoha. E bile letshoho le makatsang !

Tumelo a nahana hape, ‘Haeba kausu ya ka e se 
kamoreng ya ho robala, mohlomong ke e siile 
kaekae ka kitjhining. Ke tla ya ke ilo sheba teng.’

Tumelo a ya kitjhining. A sheba ka tlasa tafole. A 
sheba ka rakeng. A sheba kamora dipitsa. Empa 
kausu ha e yo.

Yaba Tumelo o bona lebokose la ho boloka le letala.

‘Mohlomong kausu ya ka e kahare ka moo. E re ke 
shebe,’ ho nahana Tumelo.

A ya lebokoseng a phahamisa sekwahelo.



 5

‘Jo nna !’ ho hoeletsa Tumelo.

Ha ho kausu ka lebokoseng la ho boloka. Tumelo  
o fumana noha e sootho e bothile.

Tumelo a otlanya sekwahelo ho se kwala. A 
itshetleha ka lebokose hobane maoto a hae a  
ya thothomela ke ho tshoha. E bile letshoho le 
makatsang le ho feta !

‘Kausu ya ka ha e kamoreng ya ho robala. Ha e 
kitjhining. Mohlomong ke e siile kamoreng ya ho 
hlapela. Ke tla ya ke ilo sheba teng,’ ho nahana 
Tumelo.

Tumelo o ya kamoreng ya ho hlapela. Lemati le 
kwetswe. Ntle le ho nahana, a ahlamisa lemati.

‘JO NNA !’ ho hoeletsa ausi wa hae.

‘JO NNA !’ ho hoeletsa Tumelo.

Ha ho kausu ka kamoreng ya ho hlapela. Ho teng 
Tumelo o fumana ausi ya halefileng a hlapa !

Tumelo a otlanya lemati a le kwala. A itshetleha  
ka lemati hoba maoto a hae a ne a thothomela  
ke ho tshoha. Hoo e bile letshoho le makatsang  
ka ho fetisisa !

Tumelo o kgutlela kamoreng ya hae ya ho robala.  
O se a le morao nakong ya sekolo empa o boetse  
o bothateng ka ho se rwale dikausu tse loketseng.

Tumelo a utlwa motho a hula borikgwe ba hae.  
Ha a hetla a bona Lebo, kgaitsedi ya hae, a eme 
kamora hae. A hula ntho e nngwe kamorao 
borikgweng ba hae. Ebe e ka ba eng ? Tumelo a 
hetla kamorao ha hae …

Aha ! Lebo o fumane kausu ya hae e putswa e 
nyametseng ! E ne e itshwareleditse kamorao 
borikgweng ba hae nako ena kaofela !

1A-1  Kausu e nyametseng

 A.  Tekokutlwisiso 

Araba dipotso tse latelang ka dipolelo tse felletseng

1. Tumelo o ne a ya kae ? O tseba jwang ?

2. Tumelo o ne a batla eng ?

3. Nyalanya tulo le seo Tumelo a se fumaneng teng:

a) torowareng ka kamoreng  
   noha

 
ya ho robala

b) ka kamoreng ya ho hlapela    sekgo

c) lebokoseng ka kitjhining    ausi e moholo

4. Ke hobaneng ha ausi e moholo a ne a halefetse Tumelo ?

5. Lebo ke mang ?

a) Ke ausi e monyane wa Tumelo.

b) Ke ausi e moholo wa Tumelo.

c) Ke motswalle wa Tumelo.

6. Qetellong Tumelo o bile a e fumana kae kausu ya hae ?

7. Nnete kapa Leshano ? Tumelo o ile a batla kausu ya hae:

a) ka morao ha kgaretene  _______

b) ka tlasa kobo le tlasa bethe  _______ 

c) hodima marulelo  _______

8. O nahana hore Tumelo o ile a etsa eng hoba a fumane 
kausu ya hae ?

 B.  Tshebediso ya puo 

DBE Sehlopha 3 Buka1: lq 118
DBE Sehlopha 3 Buka 2: mq 87, 88

Fumana bonyane makgethi a mmala a mane paleng ena. A 
ngole mmoho le mabitso a a hlalosang, mohlala: tshweu  
hempe e tshweu

 C. Ngodiso 

DBE Sehlopha 3 Buka 1: mq 36, 38
DBE Sehlopha 3 Buka 2: mq 18, 86, 106, 109

Inahane o le Tumelo. Ngolla motswalle wa hao mme o 
mophetele ka pale ya kausu ya hao e lahlehileng.

2. Sengwathana sa 
qetello sa kuku

PELE O BALA PALE ENA

Netefatsa hore o utlwisisa seo mantswe ana a se bolelang:

sengwathana, phuthetswe, o dutla monate, lebejana le tswekere, 

tjheri, kgomarela, sosobanya, itshwara, tsetsela

Netefatsa hore o tseba ho bala mantswe ana:

tjhokolete, tloong, kgantsha, ditjheri, nkgelwa

Kajeno ke letsatsi la Lerato la tswalo. O dilemo  
tse tsheletseng.

Mme o mo hlophiseditse moketjana wa tee o 
ikgethileng. Dimpho tsa Lerato di phuthetswe ka 
pampiri e makgethe. Ho na le dibalunu, le tafole  
e tekilwe bakeng sa tee. Mme o baketse Lerato 
kuku. Ke kuku ya tjhokolete, thatohatsi ya Lerato !

‘Tloong tafoleng,’ ho bitsa mme. ‘Tee e lokile.’

Mme a kgantsha dikerese tse tsheletseng tsa 
letsatsi la tswalo. Lerato a hula moya a tima 
dikerese tsohle ka moya o mongata ! A bososela  
ha monate ha lelapa le mminela pina ya letsatsi  
la tswalo. Le ntja ya Lerato, Pino, ya ikakgela ya 
bohola ka thabo.

Mme a seha kuku ya tjhokolete dikotwana tse 
tsheletseng.

A fa ntatemoholo sengwathana sa pele.

Lerato a bala hantle. Nngwe, pedi, tharo, nne, hlano. 
Jwale ho setse dingwathana tse hlano tsa kuku.

‘Mmmm !’ ho rialo ntatemoholo, molomo wa hae o 
tletse kuku e monate.

Molomo wa Lerato o dutla monate ha a nahana 
tatso ya lebejana le tswekere lelemeng la hae.

Pino e fofonela lebejana leo, le molomo wa yona o 
rotha mathe.

Mme a fa nkgono sengwathana sa bobedi sa kuku.

Lerato a bala hape. Nngwe, pedi, tharo, nne. Jwale 
ho setse dingwathana tse nne tsa kuku.

‘Mmmm !’ ho rialo nkgono, molomo wa hae o tletse 
kuku e monate.

Lerato o momona dipounama tsa hae ha a nahana 
ka tatso ya ditjheri tse kgubedu tse kgomarelang 
lelemeng la hae.

Pino o nkgelwa ke ditjheri a nyeka molomo wa hae 
le yena.

Mme a fa ntate sengwathana sa boraro sa kuku.

Lerato a bala hape. Nngwe, pedi, tharo. Ho fedile 
halofo ya kuku jwale !

‘Mmmm !’ ho rialo ntate, molomo wa hae o tletse 
kuku e monate.

Lerato o eme ka ho hloka mamello. Nako ya hae e 
tla tla neng ? O nahana ka tatso e monate ya kuku 
e bonolo ya tjhokolete lelemeng la hae.

Pino le yona ha e na mamello. E nkgelwa ke 
tjhokolete le yona. Nako ya yona e tla neng ?

Mme a fa ausi wa Lerato sengwathana sa bone  
sa kuku.

Lerato a bala hape. Nngwe, pedi. Ho setse 
dingwathana tse pedi tsa kuku jwale.

‘Mmmm !’ ho rialo ausi wa Lerato, molomo wa hae  
o tletse kuku e monate.

Lerato a sosobanya sefahleho. Ha a sa kgona ho 
itshwara !

Pino ya tsetsela hanyane. Le yona ha e sa kgona  
ho itshwara !

Mme a ipehela sengwathana sa bohlano sa kuku 
poleiting. A beha sengwathana sa botshelela 
poleiting a nto fa Lerato.

A re, ‘E tswang pele ke e siyetse qetellong. 
Sengwathana sena ke sa hao, ngwanana’a tsatsi  
la tswalo !’

Lerato ha a sa eme jwale. Qetellong a be a ja 
kuku ya hae ya letsatsi la tswalo ! Ha a re o 
phahamisetsa fereko molomong, Lerato a utlwa  
ho rora ho hlomolang lehlakoreng la hae …

Ke PINO ! E batla kuku le yona !

Lerato a lahlela kuku ka molomong wa hae.

‘Tshwarelo, Pino,’ a rialo. ‘Sena ke sengwathana  
sa kuku ya ka ya letsatsi la tswalo, nkeke ka e 
arolelana le mang kapa mang !’

‘Hao, Pino. Ebile dintja ha di a lokela ho ja kuku.  
Ke tla o fa kuku ya dintja ka ntle,’ ho rialo mme.

‘Mmmm !’ ho rialo Lerato, molomo wa hae o tletse 
kuku e monate ya tjhokolete.

1A-2  Sengwathana sa qetello sa kuku

 A.  Tekokutlwisiso 

Araba dipotso ka dipolelo tse felletseng.

1. Ke letsatsi la mang la tswalo ?

2. O tseba jwang hore e ne e le mokete wa letsatsi la 
tswalo la e mong ?

a) Ho ne ho na le dimpho le dibalunu.

b) Ho ne ho na le kuku e nang le dikerese.

c) Bohle ba ne ba bina pina ya letsatsi la tswalo.

d) Tsohle tse ka hodimo.

3. Ke hobaneng Mme a arotse kuku dikotwana tse tshelela ?

4. Ke mang ya fumaneng sengwathana pele ? Ke mang ya 
fumaneng sa ho qetela ?

5. Ke dikarolo dife tse tharo kukung tseo Lerato a neng  
a lakaditse ho di ja ?

6. Ke hobaneng ha Lerato a sa rate ho ngwathela Pino 
kuku ?

a) Pino o na le ya hae kuku.

b) Lerato o ne a batla ho ja sengwathana sa hae  
a le mong.

c) Dintja ha di rate kuku.

7. Hobaneng Mme a file Pino biskiti ya dintja eseng kuku ?

8. Ka morao ha dilemo tse leshome, Lerato o tlabe ale 
dilemo tse kae ?

 B.  Tshebediso ya puo 

DBE Sehlopha 3 Buka 1: mq 6, 46, 72, 84, 106, 107
DBE Sehlopha 3 Buka 2: lq 73

Ngololla dipolelo tse latelang mme o kenye matshwao a 
puo a nepahetseng.

1. ‘tjhe pino! kuku ena ke ya ka’ ho bolela lerato

2. kuku e ne ena le dikerese lebejana ditjheri le tjhokolete

 C.  Ngodiso 

DBE Sehlopha 3 Buka 1: lq 122

Ngola serapa sa bolelele ba mela e robedi ka letsatsi la 
hao le kgethehileng. Mohlala; Ke mokete wa letsatsi la hao 
la tswalo kapa letsatsi la Keresemese kapa mokete wa 
lenyalo lapeng leno.

3. Ho hotle ho fana

PELE O BALA PALE ENA

Netefatsa hore o utlwisisa seo mantswe ana a se bolelang:

mokgatlong, ramotsehang, rothisang, diphopho, mafahla, 

tsheheditse, mahapu, dikgutsana

Netefatsa hore o tseba ho bala mantswe ana:

hloohong, mmangwane, Manthabiseng, tsheheditse 

Mokgatlo wa thuso o kopile motse wa rona ho fana 
ka ditholwana.

Nna le mme wa ka re tseleng e yang moo. Re fana 
ka diapole hoba ke ditholwana tseo re di ratang ! 
Ha se hole ho ya sebakeng sa thuso, empa atjhe, 
diapole tsena di boima ! Ke lakatsa eka nkabe ke 
tseba ho di rwala hloohong jwalo ka ha mme a 
etsa, kapa ka mokokotlong wa hae jwalo kaha a 
pepile ngwaneso !

Ke a ipotsa hore ke mang ya tlang ho ja diapole 
tsena tse ramotsehang ha monate ?

Sebaka
sa thuso

Nna le ntate re tseleng e yang mokgatlong wa 
thuso. Re fana ka dipere hoba ke tholwana tseo  
re di ratang ! Bokose la ka le lenyane ha le boima 
empa mmanki wa ntate o tletse dipere tse tala 
tswete !

Ebe ke mang ya tlang ho ja dipere tsena tse 
rothisang mathe ?



 24

Mmangwane ke mooki tliliniking. Pele a qala 
mosebetsi o ya le rona mokgatlong wa thuso.  
Re fana ka diphopho hoba ke ditholwana tseo  
re di ratang !

Manthabiseng ya sebetsang mokgatlong wa 
thuso, a bososela.

‘Bona ! Mafahla a tshwere diphopho tsa mafahla !’ 
a rialo.

Ebe ke mang ya tlang ho ja diphopho tsena tse 
monate ?

Sebaka

sa thuso

Ke tsamaya le nkgono le ntatemoholo ho ya 
mokgatlong wa thuso. Re fana ka diperekisi hoba 
ke thatohatsi ya ntatemoholo !

Nkgono o tsheheditse sekotlolo sa diperekisi 
hloohong ya hae. O se etsa jwang seo ? Kamehla 
ha ke leka ho rwala ntho hloohong, e a wa !

Ebe ke mang ya tlang ho ja diperekisi tsena tse 
latswehang ?

Nna le moruti Sebeso re tseleng e yang 
mokgatlong wa thuso. Re fana ka mahapu hobane 
a ratwa ke moruti Sebeso !

Moruti Sebeso a ntjheba. ‘Ke lakatsa eka nkabe 
ke na le kariki e kang ya hao,’ a rialo. ‘Mahapu ana 
a boima !’

Ebe ke mang ya tla ja mahapu ana a rothisang 
mathe ?

Aubuti o qala mosebetsi o motjha sepoleseng 
kajeno. Pele a ya mosebetsing, o tsamaya le nna 
ho isa ditholwana sebakeng sa thuso. Re fana ka 
dipenapole hoba re a di rata ! Dipenapole di a 
hlaba ! Ke kahoo ke di nkileng ka pitsa !

Ebe ke mang ya tlang ho ja dipenapole tsena,  
tse tshehla, tse latswehang ?

sa thuso
Sebaka



 28

Bona ! Ho na le vene e kgolo e tala mane sebakeng 
sa thuso. Hobaneng e eme ka ntle ho lehae la 
dikgutsana ? Hape hobaneng ha bana ba tswela  
ka ntle ?

Basebeletsi ba phathahane ba theola mabokoso  
le mabokoso le mabokoso a ditholwana … diapole, 
dipere, diphopho, diperekisi, mahapu le dipenapole ! 
Bohle ba a bososela.

Jwale re a tseba hore ke mang ya tlang ho ja 
ditholwana ! Ho hotle ho fana !

LEHAE LA
DIKGUTSANA

1A-3  Ho hotle ho fana

 A.  Tekokutlwisiso 

Araba dipotso ka dipolelo tse felletseng.

1. Ke mefuta e mekae ya ditholwana eo batho ba tlileng le 
yona ? Ngola lenane.

2. Kgutsana ke motho ______________.

a) ya senang batswadi

b) ya senang bana

c) ya senang bo aubuti kapa bo ausi

d) Tsohle tse ka hodimo.

3. Ke hobaneng ngwanana a ile a hula lehapu kariking ?

4. Ke hobaneng moshanyana a nkile dipenapole ka pitsa ?

5. Basebeletsi ba setjhaba ba entse jwang ho isa 
ditholwana lehaeng la dikgutsana ?

6. Tshwaya ka (X) thoko ho polelo tse fosahetseng mme o 
tshwae (3) thoko ho polelo e nepahetseng.

a) Lebokoso la diapole mmoho le lehapu di 
boima.

b) Apole e boima ho feta lehapu.

c) Ha ho bobebe ho bohle ho rwala dintho 
ka hlooho.

d) Dintja, dikatse le dikgoho di ja 
ditholwana.

7. Pale ena e bontsha moya wa botho ?

a) Ha batho ba eja ditholwana tse ngata.

b) Ha batho ba kgetha ditholwana tseo ba di ratang.

c)  Ha batho ba nehela ka meroho.

d) Ha batho ba nehela ka ditholwana.

 B.  Tshebediso ya puo 

DBE Sehlopha 3 Buka 1: mq 80, 92, 121, 126 
DBE Sehlopha 3 Buka 2: mq 87, 88

1. Ho pale ena, fumana mantswe a hlalosang ditholwana 
ka ho fapana. Ngola lenane la mantswe ano.

2. Kgetha tholwana le ha ele efe. Etsa setshwantsho se 
seholo sa yona. Ngola ka hara setshwantsho seno 
mahlalosi a ka kgonehang. Nahana ka mmala, 
sebopeho, tatso le ha o e tshwara - pele o eja le ha 
ontse o eja.

 C.  Ngodiso 

Ke hobaneng ho le bohlokwa hore re je ditholwana ? 
Batlisisa ka moo o ka gonang hore hobaneng ditholwana di 
re loketse. Ngola ka dipolelo tse felletseng.

4. Sephiri

PELE O BALA PALE ENA

Netefatsa hore o utlwisisa seo mantswe ana a se bolelang:

qakehile, tsamaelanang, babadimmoho, ferekane, sebapadiswa, 

kgefutso

Netefatsa hore o tseba ho bala mantswe ana:

Tshehla, ditshwantsho, tsamaelanang, jwanng

Ke letsatsi la ho qetela la Mofumahadi Tshehla 
sekolong. O ya phomolong ho ya fumana ngwana.

Jwale ke nako ya dipalo. Empa bana ba bang ha 
ba etse dipalo tsa bona. Feela, ba ntse ba seba.

‘Hobaneng bana ba ba seba ka nako ya sekolo ?’ 
ho ipotsa Mofumahadi Tshehla.

O maketse hoba bana ba rata dipalo. Hangata ba 
dula ba thotse ba etse mosebetsi wa dipalo. Empa 
eseng kajeno …

Naa le bona ngwanana ya tshwereng dikausu tsa 
lesea ?

Jwale ke nako ya ho bala mmoho. Mofumahadi 
Tshehla o balla bana buka e kgolo ya dipale. Empa 
ba bang ba bana ha baa mamela pale. Feela, ba 
ntse ba seba.

‘Ho seba ho hong ! Hobaneng bana ba ba le tje 
kajeno ?’ ho ipotsa Mofumahadi Tshehla.

O qakehile hobane bana ba rata dipale. Hangata 
ba dula ba thotse ba mamele hantle. Empa eseng 
kajeno …

Naa le bona ngwanana ya tshwereng tami ya 
lesea ?

Jwale ke nako ya hore bana ba ngole dipolelo. 
Empa bana ba bang ha ba ngole. Feela, ba ntse  
ba seba.

‘Hobaneng ha bana ba ba seba hakana kajeno ?’ 
ho ipotsa Mofumahadi Tshehla.

O maketse hoba bana ba rata ho ngola. Hangata 
ba dula ba thotse ba nahana ka seo ba tla se 
ngola le ho taka ditshwantsho tse tsamaelanang  
le dipolelo. Empa eseng kajeno …

Naa le bona moshanyana ya tshwereng lelapi la 
lesea la sefubeng ?

Jwale ke nako ya ho bala ka dihlopha. Empa bana  
ba bang ha ba bale. Feela, ba seba le babadimmoho 
le bona.

‘Le kgale ! Hobaneng bana ba ba seba hape ?’ ho 
ipotsa Mofumahadi Tshehla.

O ferekane hoba hangata bana ba rata ho dula 
mmoho, ba bale bohle. Empa eseng kajeno …

Naa le bona ngwanana ya tshwereng sebapadiswa 
sa letata se se sehla ?

Jwale ke nako ya bonono ka phaposing. Empa bana 
ba bang ha ba pente. Feela ba ntse ba seba.

‘Eseng hape ! Ho etsahala eng ka ho seba kajeno ?’ 
ho ipotsa Mofumahadi Tshehla.

O qala ho halefa jwale. Hangata, bana ba rata  
ho taka le ho penta le ho sebetsa ba thotse 
ditshwantshong tsa bona. Empa eseng kajeno …

Naa le bona ngwanana ya tshwereng botlolo ya 
lesea ?



 37

Tshepe ya kgefutso ya lla. Bana ba rata nako ya 
kgefutso. Ba ja dijo tsa bona, ba mathe ba bapale 
dipapadi mmoho. Empa jwale Mofumahadi Tshehla 
o ba bona ba dutse mmoho jwanng ka sehlopha  
se seholo.

‘Ho etsahalang ?’ o a ipotsa. O qakehile haholo 
hoba bana hangata ba rata ho matha ba bapale 
ka nako ya kgefutso. Empa eseng kajeno …

Mofumahadi Tshehla o ya ho iketsetsa tee.  
O nahana ka bana.

‘Hobaneng ba seba hakana kajeno ?’ o a ipotsa,  
a nwa tee ya hae.

Kamora kgefutso Mofumahadi Tshehla a fumana 
bana ba mo emetse ka phaposing.

‘BONA HE !’ ba hoeletsa ha a tla ka phaposing.  
Ba fa Mofumahadi Tshehla karete e ikgethang  
le mmanki o moholo o tletseng dimpho tsa lesea.

Mofumahadi Tshehla o maketse haholo ! Ebile o 
thabile haholo !

‘Ke a leboha, bana ba ratehang. Le lokile haholo,’  
a rialo. Jwale a qala ho tsheha. ‘Jwale ke a tseba 
hobaneng le ne le seba kajeno ! Qetellong ke 
tseba sephiri sa lona !’

1A-4  Sephiri

 A.  Tekokutlwisiso 

Araba dipotso ka dipolelo tse felletseng.

1. Pale e bitswa Sephiri. Sephiri seo ke eng ?

2. Bana ba ne ba seba ka _______________.

a) mosebetsi wa bona wa dipalo

b) ditshwantsho tsa bona tsa bonono

c) dibuka tseo ba neng ba di bala

d) Ha ho karabo ho tse ka hodimo.

3. Bana ba ne ba seba ka eng ?

4. Sheba leqepheng la 33. Ke polelo efe paleng e bolelang 
hore nako ya dipale ke enngwe ya dithuto tse ratwang 
haholo ke bana ?

5. Bana ba tlwaetse ho etsa eng ka nako ya kgefutso ?

6. Hlophisa dipolelo 1-4 ho bontsha tatelano ya diketsahalo 
tsa pale ka ho nepahala:

a) Mofumahadi Tshehla o ne a sitwa ho 
utwisisa hore hobaneng bana ba seba.

b) Qetellong Mofumahadi Tshehla a utlwisisa 
hobaneng bana bane ba seba !

c) Ka morao ha kgefutso bana ba fa 
Mofumahadi Tshehla dimpho tsa 
tshohanyetso ka mankie ba etsetsa lesea.

d) Bana ba ne ba sa qete ho seba ka 
phaposing ya ho ithutela.

7. Mofumahadi Tshehla o ile a ikutlwa jwang qetellong ya pale ?

a) a maketse a thabile 

b) a maketse a halefile

c) a maketse a hloname

 B.  Ngodiso  

DBE Sehlopha 3 Buka 1: lq 7 (hlophisa tlasa sehloho se nepahetsengs)

Ngololla dihloho. Ebe o ngola lentswe ho tswa lenaneng le 
ka tlase mme o le ngole tlasa sehloho se nepahetseng.

Tsa masea  Tsa sekolo

Diborosolo tsa ho penta, dipensele, dikausinyana, ditami, 
dikere, dibibi, ditafole  dibapadiswa, dirula, mabotlolo a 
masea, (sekolo)yunifomo, maleiri, dipalo, lebese

Kgetha mantswe a mararo mme o ngole polelo ka lentswe 
ka leng.

 C.  Tshebediso ya puo 

DBE Sehlopha 3 Buka 2: lq 113

Fetolela mantswe ana ho tloha ka bonngweng ho ya ka ho 
bongata. Mohlala: lesea - masea.

(ELA HLOKO: mantswe a mang bonngwe le bongata a 
tshwana)

1. diborosolo
2. dipensele
3. dikausinyana
4. ditami
5. dikere

6. dibibi
7. ditafole
8. dibapadiswa
9. dirula
10. mabotlolo

11. (sekolo) yunifomo
12. maleiri
13. dipalo
14. lebese

